
Ia 11.000 lagun pobrezia larrian bizi dira EAEn 

Hego Euskal Herriko Aurrezki Kutxen Federazioaren txostenaren arabera, ia 110.000 lagunek dute pobrezia zantzuren bat. 


ERREDAKZIOA - DONOSTIA Araban, Bizkaian eta Gipuzkoan biztanleen %5,2k pairatzen dute pobrezia; ia 46.000 familiak eta 110.000 herritarrek. Horietatik ia 11.000 lagun, gainera, pobrezia larrian bizi dira. Hego Euskal Herriko Aurrezki Kutxen Federazioak egindako txostenaren datuak dira. Atzo aurkeztu zituzten, Donostian, datuok Jesus Mari Alkain eta Jon Manzisidor Kutxako eta BBK-ko Gizarte Ekintzako zuzendariek, hurrenez hurren, eta Laura Gallo txostenaren egileetako batek. 

Araban, Bizkaian eta Gipuzkoan gizarte zerbitzuetarako 915 milioi euro bideratu ziren 2002an, 2001ean baino %16 gehiago. Orain hiru urte, 2002an, 16.797 pertsona ari ziren lanean gizarte zerbitzuetan, langile guztien %1,9, hain zuzen ere. Boluntarioak, berriz, 13.824 ziren. Aurreko urteetako datuekin alderatuta Aurrezki Kutxen Federazioak egindako txostenaren ondorioa oso argia da: urtetik urtera boluntarioen eta gizarte ekintzetan parte hartzen dutenen kopurua nabarmen hazten ari da. 

Gizarte zerbitzuetako erakundeei ere erreparatzen die aurkeztu berri duten txostenak. Gizarte zerbitzuetako erakunde gehienak pribatuak badira ere, erakunde publikoen ekarpena nabarmen handiagoa da. Izan ere, 2002an erakunde publikoek, denera, 642 milioi euro inbertitu zituzten gizarte zerbitzuetan inbertsio guztiaren %70, eta erakunde pribatuek, aldiz, 273 milioi euro %30. 

Gizartearen zahartzea, lanerako baldintza Gizarteak etengabe zahartzeko hartu duen joeraz ere ohartarazi du txostenak. Izan ere, txostenaren egileen ustez, zahartze horrek berak baldintzatuko du etorkizunean gizarte zerbitzuen lana. Arabak, Bizkaiak eta Gipuzkoak inguruko probintzien artean jaiotza tasarik txikienetakoa dute 2001ean 1,03 haur emakumeko, eta bizi itxaropena, berriz, oso handia da: gizonezkoena 76 urtekoa eta emakumezkoena 83 urtekoa. Bizi itxaropena, gainera, urtetik urtera hazten ari da, eta horrek egoera larriagotu egiten du. 

Arrisku horri erantzuteko bideetako bat atzerritarren etorrera da. Azken urteotan nabarmen egin du gora atzerritarren kopuruak, eta hori gizartearen zahartzea eragozteko tresna egokia da, izatez. Arrisku handi bat ere badu horrek atzean, ordea: atzerritarren bizi-baldintzak oso eskasak dira. Etorkin asko eskasian bizi dira, eta horrek berak pobrezia eta gizartearekiko bazterketa sortzen du. Gizarte zerbitzuen lana baretu eta orekatu beharrean, zerbitzu horien lana areagotu egiten du, eta sortu behar luketen oreka desorekatzeko arriskua nabarmen handitzen du.Aurrezki Kutxen Federazioaren txostenaren arabera, hori guztia aintzat hartuta, etorkizunean gizarte zerbitzuen lana egituratu eta koordinatu egin beharko litzateke, kalitateko kudeaketa planak sortu, egon litezkeen eskaera berriei modu egokian erantzun eta gizarte zerbitzuen erabiltzaileen finantzatzea ere arautu egin beharko litzateke. 

Araban, Bizkaian eta Gipuzkoan Barne Produktu Gordinaren (BPG) %2 bideratzen da gizarte zerbitzuetara, biztanleko 445 euro. Gizarte zerbitzu horietan 1.224 erakunde daude, eta bertan 2.035 laguntza zentro ari dira lanean. 1.224 erakunde horietatik 910 pribatuak dira (%75), eta 910 horietatik 772k irabazteko asmorik gabe lan egiten dute gizarte zerbitzu horietan. 

